
Osman Türkay XX әsr türk әdәbiyyatının orijinal vә özünәmәxsus yaradıcılıq üslubuna 

malik nümayәndәlәrindәn biridir.  Şairin poeziyasında mövzular olduqca rәngarәngdir. Onun 

şeirlәrindә vәtәn sevgisi, azadlıq ideyası, insanlıq vә әdalәt axtarışı, kosmik düşüncә, insanın 

tәbiәtlә vә texnologiya ilә münasibәti kimi mövzular әsas yer tutur. Şair üçün poeziya yalnız 

duyğuların ifadәsi deyil, hәm dә insanın mәnәvi kamilliyә doğru sәyinin bәdii formasıdır. O, 

öz yaradıcılığında azadlıq mübarizәsinә, xalqın taleyinә vә milli kimliyinә sadiq qalmış, eyni 

zamanda bәşәri dәyәrlәri önә çәkmişdir. Bu cәhәtdәn onun poeziyası hәm milli, hәm dә 

ümumbәşәri xarakter daşıyır.  

“Kosmos şairi” kimi tanınan Osman Türkay tәkcә Kipr türk әdәbiyyatının deyil, hәm 

dә dünya әdәbiyyatının әn orijinal simalarından biri kimi tanınır. İki dәfә Nobel Ədәbiyyat 

Mükafatına namizәd göstәrilәn, Ozanköydә doğulmuş bu kiprli şair, әsәrlәrindә makro vә 

mikro kainat anlayışlarını işlәyәrәk insanları kainatın tarazlığını qorumaq üçün sülhә vә 

harmoniyaya sәslәyir. 

Müasir dünyanın, qәdim mifologiyalarda bәhs edilәn xaosun әrәfәsindә olduğunu 

düşünәn şair, insanların yadlaşması, mәnәvi dәyәrlәrini itirmәsi vә bir-birlәri ilә müharibә 

aparmalarını bu xaosun әlamәti kimi görürdü. O, hәm tәbiәtdә, hәm dә insan ruhunda baş verәn 

xaosa qarşı çıxmaq üçün yazdığını bildirirdi. Şairin yaradıcılığına Türk mifologiyası, müasir 

kosmologiya, elәcә dә Yunus Əmrә vә Mövlana kimi türk sufilәrinin insana sevgi, hörmәt vә 

dözümlülük ideyaları ilham mәnbәyi olmuşdur. Osman Türkayın poeziyasında Mayakovski vә 

Nәzim Hikmәt kimi XX әsr modernist şairlәrinin tәsiri aydın şәkildә duyulur [ Mәmmәdova, 

2010 :2]. Hәr iki sәnәtkar kimi, Türkay da sözün ritminә, dinamizminә vә sәs enerjisinә xüsusi 

önәm verir. Onun bir çox şeirlәrindә Mayakovskiyә xas inqilabi ifadә gücü, cәsarәtli poetik 

formalar vә sosial-fәlsәfi ideyaların ritmik vurğusu diqqәti cәlb edir. 

Eyni zamanda, Nәzim Hikmәtin humanist baxışları, insana vә azadlığa inamı, bәşәri 

dәyәrlәrin tәrәnnümü Osman Türkay poeziyasında da öz әksini tapır. Türkay da Nazim kimi 

insanın daxili alәmini kainatla әlaqәlәndirir, sәnәti bәşәri dirçәlişin bir forması kimi 

dәyәrlәndirir. Lakin Osman Türkay bu tәsirlәri sadәcә tәqlid etmir, hәm dә  o, hәmin poetik 

әnәnәni kosmik-fәlsәfi mәzmunla zәnginlәşdirәrәk özünәmәxsus universal poeziya modeli 

yaradır. 

 Osman Türkayın poeziyası yalnız fәrdi bir ifadә deyil, hәm dә mәdәniyyәtlәrin, 

düşüncәlәrin vә duyğuların bir-birinә sarıldığı, hәm Şәrqin, hәm dә Qәrbin ruhunun iç-içә 

yaşadığı bir harmoniyadır. Onun yaradıcılığı zamanın, mәkanın, dildә vә mәzmunda sәrhәdlәri 

aşan, hәr oxucunu yeni sәyahәtlәrә aparan möhtәşәm bir әdәbiyyat mәrasimidir.  

Şair Kıbrıs türk şeirindә modernist vә simvolist әdәbiyyatının yaradıcılarından biridir. 

O, türk simvolist şairlәrin tәsiri ilә yaradıcılığa qәdәm doymuşdur. Osman Türkayın 

yaradıcılığının ilk dövrlәrindә vәtәnә olan dәrin sevgi vә bağlılıq aydın şәkildә hiss olunur. 

Hәyata nikbin baxan, yaşama eşqi ilә dolu olan şair, sonrakı illәrdә qәlәmә aldığı şeirlәrindә dә 

Kipr mövzusuna – onun tәbiәtinә, gözәlliklәrinә vә mәnәvi dәyәrlәrinә müraciәt etmәyә davam 

etmişdir. “Beşbarmaq Melodiyaları” adlı şeirindә Osman Türkay doğma yurduna olan hәsrәtini 

bu misralarla ifadә edir: 

      “Öf-f-f, bıktım be artık 

Bıktım usandım şu Taymis’in sisinden 

Motor gürültüsünden, kadın sesinden 

Gözümde tütüyor gayri Kıbrıs’ım 

Gözümde tütüyor yüce Beşparmak” [ Türk dünyası şiir antolojisi, 2008 :3] 

Osman Türkayın yaradıcılığında vәtәnpәrvәrlik motivlәri mühüm yer tutur. Şairin 

“Qürbәtdә Vәtәn vә Atatürk Düşüncәlәri” adlı şeirindә bu mövzu daha aydın şәkildә özünü 

göstәrir. Əsәrdә müәllif doğulduğu Ozanköyә, Beşbarmaq dağlarına, elәcә dә Lefkoşa, Girnә, 

Mağusa vә Türkiyәyә duyduğu dәrin mәhәbbәt vә hәsrәt hisslәrini ifadә edir. Bu duyğular 

şairin qәlәmindә hәm kәdәr, hәm dә ümid dolu bir ovqatla tәqdim olunur: “Hani doğduğum o 

şirin köy, Nerde ömrümün Beşparmak dağları, Nerde benim Girne’m, Lefkoşa’m, Mağusa’m” 

[ Türk dünyası şiir antolojisi, 2008 :3] 

Osman Türkay, poeziyada “kosmik şeir” anlayışını irәli sürüb. O, insanın kainatdakı 

yerini, ulduzları, planetlәri vә ümumilikdә kosmosu poetik dilә gәtirәrәk, әdәbiyyata yeni 

perspektiv qazandırıb. Onun şeirlәrindә kainatın sonsuzluğu vә insanın bu sonsuzluqdakı kiçik 

mövqeyi dәrinliklә işlәnir. “Onun “7 Telli”, “Dünyәvi sәyahәt”,  “Qiyamәt günü 

müşahidәçilәri”, “Uyurgәzәr”, “Bethovendә aydınlığa oyanmaq” vә s. kitabları kosmos әsri 

şeirlәri silsilәsindәndir” [ Balcı, 2004 :1]. 

Osman Türkayın poeziyası sürәtli ritmi, dinamik intonasiyası vә düşüncәni irәliyә 

aparan axıcılığı ilә oxucunu ilk misradan öz sehrinә salır. Onun şeirlәrindәki bu canlı temp, 

sanki qәdim türk dastanlarında atların kişnәrtisi, qılınc sәslәri vә qәhrәmanların iradәli 

addımlarının ritmi ilә sәslәşir. Türkay yalnız sözlәrin melodik quruluşu ilә deyil, hәm dә 

yaratdığı mәnzәrәlәrin epik genişliyi ilә oxucunu yüzilliklәr әvvәlә – türk miflәrinin, 

nağıllarının vә әfsanәlәrinin ruhuna aparır. 

Şairin poetik dili hәm obrazlı, hәm dә heyrәtlәndirici dәrәcәdә tәsirli olduğundan, hәr 

misrada qәdim türk dünyasının nәfәsini hiss etmәk olur: Tanrı dağlarının әzәmәti, boz qurdun 

yol göstәrәn simvolu, şamanların kosmosla dialoqu vә türk boylarının yaddaşında yaşayan 

qәhrәmanlıq ruhu. Türkayın poeziyası hәm müasir duyğuları, hәm dә arxaik dünyagörüşünü 

birlәşdirәrәk oxucuda hәm mistik, hәm dә emosional bir tәsir yaradır. 

Belәcә, onun şeirlәri tәkcә dilin sürәtini vә enerjisini deyil, hәm dә folklor yaddaşını 

dirildәn poetik gücü ilә seçilir vә oxucunu zamanlar arasında hәrәkәt edәn sehrli bir sәyahәtә 

çıxarır. 

Osman Türkayın yurtdışına çıxması onun yaradıcılığında yeni bir mәrhәlә açmışdır. 

Xarici mühitlә tәmasda olmaq, müxtәlif mәdәniyyәtlәri yaxından görmәk vә daha geniş әdәbi 

çevrәyә daxil olmaq şairin poetik düşüncәsinә ciddi tәsir göstәrmişdir[ Balcı, 2004 :1]. Bu 

dövrdә o, ingilis dilindә yeni poetik formalar sınamış, әvvәlki klassik vә folklor yönümlü 

üslubunu modernist vә kosmopolit istiqamәtlәrlә zәnginlәşdirmişdir. 

Dil dәyişdikcә mövzular da yenilәnmiş, Türkay öz şeirlәrindә artıq yalnız türk kimliyi 

vә milli motivlәri deyil, hәm dә insanlığın ümumbәşәri problemlәrini, kainatın sirlәri vә 

kosmosun sonsuzluğu kimi mövzuları daha çox önә çıxarmağa başlamışdır. Xaricdә yaşadığı 

mühit ona hәm fәlsәfi dәrinlik, hәm dә poetik eksperimentlәr üçün geniş imkanlar yaratmış vә 

nәticәdә onun yaradıcılığı daha çoxuniversallaşmış, dünya әdәbiyyatına yaxınlaşmışdır. 

Belәliklә, Osman Türkayın xaricә çıxması onun hәm dil, hәm forma, hәm dә mәzmun 

baxımından yenilәşmәsinә, poetik dünyasının sәrhәdlәrini genişlәndirmәsinә şәrait 

yaratmışdır. 

Nәticә etibarilә, Osman Türkay poeziyası hәm milli kimliyi qoruyub yaşadan, hәm dә 

bәşәri temaları poetik şәkildә ifadә edәn unikal әdәbi hadisәdir. Osman Türkay poeziyası milli 

köklәrlә qlobal baxışın nadir vә harmonik şәkildә qovuşduğu, hәm keçmişә bağlı, hәm dә 

gәlәcәyә açıq poetik tәfәkkür nümunәsidir. Bu unikal sintez onun әdәbi irsini çağdaş dövrdә dә 

aktuallığını qoruyan mühüm bir estetik hadisәyә çevirir. 

Xülasə. XX әsr türk әdәbiyyatının diqqәtәlayiq nümayәndәlәrindәn biri olan Osman 

Türkay, öz yaradıcılığında milli poetik әnәnәlәrlә bәşәri-fәlsәfi düşüncә istiqamәtlәrini 

vәhdәtdә tәqdim edәn sәnәtkardır. Onun poeziyası hәm tematik, hәm dә ideya-estetik 

baxımdan geniş diapazona malikdir. Şairin poetik sistemi insanın varlıq alәmindәki 

mövqeyini, kainatla әlaqәlәrini, mәnәvi kamillik vә idrak axtarışlarını әks etdirir. Osman 

Türkayın şeirlәrindә kosmos vә insan anlayışları qarşılıqlı әlaqәdә tәqdim olunur; bu 

baxımdan onun yaradıcılığı “kosmik poeziya” istiqamәtinin parlaq nümunәsi kimi 

sәciyyәlәnir. 

Şairin poetik dili dәrin metaforik quruluş, fәlsәfi mәzmun vә simvolik obrazlarla 

zәngindir. O, klassik poetik әnәnәni qorumaqla yanaşı, modern әdәbiyyatın estetik prinsiplәrini 

dә yaradıcı şәkildә mәnimsәmişdir. Osman Türkayın әsәrlәrindә humanizm, sülh, bәşәri 

hәmrәylik vә mәnәvi yüksәliş ideyaları әsas bәdii-fәlsәfi istiqamәt kimi çıxış edir. Onun 

poeziyası türk әdәbiyyatının modern mәrhәlәsindә mühüm estetik hadisә olmaqla yanaşı, dünya 

әdәbi düşüncәsindә dә özünәmәxsus yer tutmuşdur. Bu xüsusiyyәtlәr Osman Türkayı hәm 

milli, hәm dә beynәlxalq sәviyyәdә fәrqlәndirәn unikal poetik şәxsiyyәt kimi tәqdim edir. 

Bu mәqalәdә Osman Türkay poeziyasının әsas xüsusiyyәtlәri – mövzu dairәsi, üslub vә 

dil özәlliklәri, poetik simvolika, kosmik vә humanist ideyaların ifadә üsulları araşdırılacaq. 

Mәqsәd şairin yaradıcılığında әnәnә vә novatorluğun, milli vә ümumbәşәri dәyәrlәrin vәhdәtini 

göstәrmәk, hәmçinin onun çağdaş türk poeziyası kontekstindә tutduğu mövqeyi 

müәyyәnlәşdirmәkdir. 

Summary 

Osman Türkay, one of the most remarkable figures of twentieth-century Turkish 

literature, is a poet who presents national poetic traditions in harmony with universal and 

philosophical thought. His poetry possesses a broad thematic and ideological–aesthetic range. 

The poet’s artistic system reflects the human being‘s position within existence, their 

relationship with the universe, and the quest for spiritual perfection and knowledge. In Türkay’s 

poems, the concepts of cosmos and humanity are presented in mutual connection; in this regard, 

his creativity can be regarded as a vivid example of the “cosmic poetry” movement. 

The poet’s language is characterized by a deep metaphorical structure, philosophical 

content, and symbolic imagery. While preserving classical poetic traditions, he also creatively 

assimilated the aesthetic principles of modern literature. Ideas of humanism, peace, universal 

solidarity, and moral elevation stand at the core of his works. Türkay’s poetry represents a 

significant aesthetic phenomenon in the modern stage of Turkish literature and occupies a 

distinctive place in the context of world literary thought. These characteristics distinguish 

Osman Türkay as a unique poetic personality both on the national and international level. 

This article examines the main features of Osman Türkay’s poetry–its thematic scope, 

stylistic and linguistic peculiarities, poetic symbolism, and the expression of cosmic and 

humanistic ideas. The aim is to reveal the unity of tradition and innovation, of national and 

universal values in his works, and to determine his place within contemporary Turkish poetry. 

